
1 
 

 

Naqqiut 

(Siunnersuuteqartup aqqa allanngorpoq) 

 

 

08. maaji 2019 

 

 

UPA2019/226 

 

Inatsisartut Suleriaasianni § 36 malillugu apeqquteqaat aallaavigalugu oqallinnissamik imaattumik 

siunnersuuteqarpunga: 

Kangerlussuaq ingerlaannartillugu sakkutooqarfimmiit atorneqarnissaanik 

kissaateqartoqarneranut atatillugu paasissutissat nutaat tunngaviusinnaanersut 

mittarfeqarfiliornissamut nunallu attaveqaqatigiinnerata ineriartortinnissaanut pilersaarutit 

allanngortinneqarnissaat eqqarsaasersorfigineqarsimannginnersoq paaserusullugu 

apeqquteqaat aallaavigalugu Inatsisartut oqallinnissaannik siunnersuut.    

(Partii Naleqqamit Inatsisartunut ilaasortaatitai) 

 

2015-imili nuatsinni attaveqaatit nutarsarnissaat siunertaralugu siunnersuusiortoqarnissaa 

ingerlanneqarsimavoq. Suliaq tamanna aallaaveqarpoq Kangerlussuup mittarfittut ammatiinnarlugu 

atorneqarneranik aallaaveqarluni nalilersuineq tassungalu ilanngullugu qanoq nunap sinnerani 

angallannermut sunniutissaa nalilersorneqarluni. 

  

Aaqqissuussami tunngavigisami periarfissatut sanilliunneqartut inatsisartunut 

saqqummiunneqarsimapput, tassalu Kangerlussuup Narsarsuullu mittarfiisa matuneqarneri qanoq 

nunap sinneranut kinguneqassanersut tunngavilersuutigineqarlutik, taamaalilluni mittarfiit 

aserfallatsaaliorneqarnissai sipaarutigineqassalluni. Imatut paasillugu Kangerlussuup Narsarsuullu 

mittarfiisa matuneqassasut politikkikkut kissaatigineqarpoq tamatumalu kingunerisaanik 

nunaqarfittut ingerlanissaat siunniunneqarluni. 

  

Mittarfiliornissamut pilersaarut saqqummiunneqartoq Inatsisartuniit aalajangiuffigineqareersorlu 

saqqummiunneqarpoq, Danmarkimi sakkutooqarfiup Kangerlussuup mittarfittut atuutiinnarnissaa 

kissaatigigaat. 

  

Aallaqqaataaniilli aalajangiinermut tunngatillugu Partii Naleqqamiit tunngaviatigut naatsorsuinerni 

kukkunerit tikkuartorsimavavut. 

  

Partiit amerlanerit teknikkimut tunngasut paasiuminaatsillugit oqariartuuteqartarnerisa 

kingunerisaanik, ilanngullugu ilai erseqqissaavigissavakka. 

 Nuup Ilulissallu ukiup ingerlanerani miffigineqarsinnaanerisa naatsorsorneqarneri 

Kangerlussuartulli akulikitsigisutut naatsorsorneqarsimasoq saaqummiunneqarpoq. 

Tamanna Illersornissaqarfimmit sakkortuumik eqqunnginnerarneqarpoq.  

 

 Miffigineqarsinnaanerata akulikinnera aallaaveqarpoq Kangerlussuarmi minniartarnermi 

ikorfartuutit atorneqanngimmata, kiisalu Nuummi Ilulissanilu minniartarnermi ikorfartuutit 

atorneqarmata, Imatut paasillugu Kangerlussuaq, mittarfinnut pineqartunut marlunnut 

sanilliullugu miffigissallugu tutsuiginarnerujussuuvoq.  

 

 Inuiaqatigiit aningaasarsiornikkut pissarsissutigisinnaasaat eqqarsaatigalugu, mittarfissuit 

ingerlanneqarnerata kingunerissavaa sinerissami illoqarfiit allat iluaqutissanik 

pissarsinngitsoornerinik. Silatusaarnerunngilluinnarpoq ineriartortitsinermut nunatta karsiata 

imaanik atuerujussuarnissaq, nunap sinnera pilliutigalugu. 

  

Annertunerusumik iserfiginngikkaluarlugu erseqqissarusuppara Aningaasaqarnermut 

ataatsimiisitaliami ilaasortat amerlanerussuteqartut 2018-imi aningaasanut inatsimmut 

tapertaliussamut isumaliutersuummi oqariartuutigaat, Naalakkersuisut kaammattorlugit 

ineriartortitsiniarnerminni Kalaallit Airports A/S salliutinnagu, nunatta sineriaa 

salliutinneqartariaqartoq. 

  

Partii Naleqqamiit aningaasaqarnermut ataatsimiisitaliami ilaasortat amerlanerussuteqartut 

taamaalilluta isumaqatigilluinnarpavut tamakkiisumik isiginninneq pingaartinnerullugu 

aalajangiisoqartariaqartoq. Ajornartorsiutip aallaavia, mittarfissuit pilersaarusiorneqarnerat 

imminnut ataqatigiinngitsut, aaqqinniarlugu iliuuseqanngikkaanni, taava 250 mio. kruuninik 

aningaasaliinissaq tunngavissaqanngitsoq illersorneqarsinnaanngilaq. 3  

 

Nunatta sineriaata pilliutigineqarnera qularutissaanngilaq, maannami aningaasaqarnermut 

ataatsimiisitaliami ilaasortat amerlanerussuteqartut, naalakkersuisoqatigiinni inatsisartuni ilaasortat, 

Naalakkersuisoqatigiillu Partii tapersersortaani ilaasortat sinerissami sanaartornermut  

aningaasaliisoqarnissaa kissaatigimmassuk, taamaattumik pisariaqarpoq tunngaviusumik 

ajornartorsiutip iliuseqarfigineqarnissaa.  

Tassa Kalaallit Airports A/S qanorlu aningaasalersorneqarnera eqqarsaatigalugu. 

Taamaattumik Partii Naleqqamiit piffissaasoraarput Inatsisartut tamarmiusut, ataatsimiisitaliami 

ilaasortat kisitat kisiisa aallaaviginagit mittarfissualiortitsinnissamut aaqqissuussinerup ammasumik 

oqallisigineqarnissaa. 

Nunatta attaveqaatikkut aaqqissuussaanera Danmarkimut pisiaritissavarput, tassami Statsminister 

Lars Løkke Rasmussen erseqqilluinnartumik oqartuuteqarpoq, Kalaallit Nunaata 

namminersornissaa kissaatiginagu, kisiannili kissaatigalugu naalagaaffeqatigiinnerup 

nukittorsarneqarnissaa? 

Ukiumiit ukiumut sanaartornermut aningaasaliissutit atunngitsuukkat 50 mio. kruuninik nalillit 

Kalaallit Airport A/S-imut aningaasaliissutigisassavagut, imaluunniit sinerissami inerisaanermut 

sanaartornermullu aningaasat taakku atussavagut? 

Aningaasat 2 mia. O74 mio asfaltimut atussavagut imaluunniit nuna tamakkerlugu 

ineriartortitsinermut atussavagut? 

Qujanaq 


